Tema 11. A prosa de fins do século XX e comezos do XXI. Temas e autores dos 80 e dos 90. Prosistas e tendencias actuais máis relevantes
 Coa morte de Franco (1975) e coa celebración en 1977 das primeiras eleccións democráticas, España entra nun novo período da súa historia marcado por profundos cambios de carácter social, económico, cultural e político. 

· Narrativa

A narrativa en lingua galega non permaneceu allea a estas mudanzas e neste período abrollou unha verdadeira eclosión do xénero narrativo, considerado o marco privilexiado no proceso de procura de normalización cultural. Podemos apuntar dúas causas principais do gran desenvolvemento da prosa: a promoción que o galego comezou a ter nos medios de comunicación e no ensino e o significativo aumento de editoriais (Xerais e Sotelo Blanco) e de certames literarios (Premio Blanco Amor e Premio Xerais).
Etapas

1. Desde 1975 ata 1986

A crítica sinala dúas obras que supuxeron a renovación narrativa. Para uns críticos foi Xoguetes para un tempo prohibido (1975) de Carlos Casares e para outros foi Dos Anxos e dos mortes (1977) de Anxo Rei Ballesteros.

Entre o 75 e o 86 producíronse dous fenómenos fundamentais que marcaron o panorama narrativo: a ampliación dos modelos narrativos, o que se deu en chamar novela de xénero, e a aparición da novela longa.
a) A novela de (sub)xénero (ou “literatura de quiosco”)

Esta narrativa diversificou a temática facéndoa atractiva para o lector:

· novela erótica: Anel de mel, de Xulio Valcárcel
· novela de ciencia ficción: Reportaxe cósmico, de Xosé Fernández Ferreiro
· novela de aventuras: Código Morse, de Xavier Alcalá ou Morning Star de Xosé Miranda

· novela de terror: Tres historias para ler á noite de Paco Martín, Tres pasos polo misterio de Agustín Fernández Paz etc.

·     novela humorística: Xente de mala morte de Alfonso Álvarez Cáccamo ou Erros e Tánatos de Gonzalo Navaza

 Unha das novidades deste período é a aparición de toda unha serie de voces femininas que lle dan unha nova interpretación ao feito literario. É o caso de María Xosé Queizán (Amantia ou Amor de tango) e Margarita Ledo (Mamá-Fe, obra baseada no mundo do audiovisual). 
b) A novela longa
A novela longa iniciouse cos primeiros premios Blanco Amor (1981) de novela longa, nos cales os textos presentados debían ter como mínimo 300 páxinas. A súa aparición veu dada pola demanda que dela fixo a crítica e os lectores e veu esixida para encher un baleiro editorial. Unha das primeiras novelas premiadas foi O triángulo inscrito na circunferencia, de Víctor Freixanes.

2. Desde 1986 ao novo século

En 1986 publícase Polaroid de Suso de Toro, obra que marcou un antes e un despois na narrativa galega. Esta, ao igual que Tic-Tac, é unha obra experimental que supuxo unha renovación na narrativa por mor da introdución de técnicas audiovisuais aplicadas ás técnicas narrativas e ao emprego dun discurso caótico sen máis pretensión que a expresión como elemento nuclear.
Son autores significativos deste período Manuel Rivas (Ela, maldita dama, Que me queres, amor, O lapis do carpinteiro) ou Xosé Carlos Caneiro (Un xogo de apócrifos, O infortunio da soidade, A rosa de Borges, Ébora, Tres tristes tigres). Teñen o seu recoñecemento literario en Galicia e fóra, grazas á tradución e aos premios acadados.

A mediados dos anos 90 xorde o subxénero da narrativa bravú, con obras como Todo a cen de Santiago Jaureguizar ou Os homes mariños de Xurxo Souto. Esta narrativa caracterízase pola descrición dos dramas sociais do galego, do campo e do mar (o paro, a transformación do rural, o desprazamento á cidade, a perda da sabedoría popular nas xeracións máis novas etc.), todo isto baixo unha aparencia coloquial. (vid. texto de Jaureguizar)
3. Inicios do século XXI

Os comezos do novo século vanse caracterizar pola continuidade na diversidade de xéneros e pola ampliación de liñas temáticas. A continuidade da novela negra vén da man de autores como Diego Ameixeiras ou Marcos Calveiro (Festina lente) e a novela histórica segue con Teresa Moure (Herba moura). A literatura escrita por mulleres cobra un pulo significativo coa aparición de autoras como Anxos Sumai (Así nacen as baleas) ou Rosa Aneiros (Sol de Inverno). A pesar das diferenzas no enfoque, practicamente todas elas outórganlle protagonismo ao mundo feminino e cuestionan os valores e roles da sociedade patriarcal.
Un dos fenómenos salientables destes últimos anos é o forte impulso e a consolidación da literatura infantil e xuvenil, que ata a década dos 80 era só un fenómeno minoritario. A partir de 1986, os libros para a infancia e a mocidade experimentaron un auxe extraordinario, que continúa na actualidade.

Algunhas características da narrativa desde o 1975 ata a actualidade

1. Apertura temática

Son moi variados os temas que se tratan na narrativa: temas de carácter histórico (a ldade Media, a emigración, a Guerra Civil...), temas existencialistas (medo á soidade, incomunicación social, morte, tolemia...), temas de actualidade vencellados á realidade inmediata (ecoloxía, industrialismo incontrolado...), así como o urbanismo e a delincuencia ou o que é o mesmo a contracultura urbana e marxinal («o realismo sucio» en palabras de González Millán) na cal entra o fenómeno do paro, do consumo e tráfico de drogas, o enriquecemento rápido, e a manipulación da información e da publicidade...

2. Técnicas narrativas

Desaparición do narrador omnisciente que o explicaba todo, polo que o receptor ten que se implicar máis na narración: cubrir lagoas ou completar o texto (vid. texto de Roque Morteiro).

Fragmentación discursiva ou desintegración da estrutura tradicional do texto (vid. “O quiosco de Mauro”). Nalgunhas obras deixa de haber unha secuencia lineal e fechada dos feitos para pasar a ser aberta, parcializada e fragmentaria sen principio nin final claros, seguindo un fío de unión moitas veces fóra da lóxica convencional. A historia xeral é interrompida en varios momentos por outras historias alleas.  (vid. texto de Roque Morteiro).
Esta desintegración da historia crea unha especie de caos discursivo que desequilibra a expectativa dun lector afeito a outro tipo de narración e que intenta integrar a historia nun marco coherente. 

3. O espazo

Incorporación de novos espazos suburbiais e marxinais á narrativa galega. (vid. texto de Roque Morteiro).
4. Os personaxes

Os personaxes van ser cada vez máis complexos. Así mesmo, cada vez cobra máis importancia o personaxe feminino. 
5. A linguaxe

Na linguaxe aprécianse varias tendencias: por un lado emprégase unha linguaxe literaria moi correcta, moi rica no léxico e por veces barroca. Por outro lado hai obras que fan uso dunha linguaxe que podemos denominar antiliteraria, urbana e suburbial como nos primeiros libros de Suso de Toro. Vai ser frecuente a partir dos anos 80 a incorporación de formas discursivas non verbais, asemánticas ou pseudoonomatopeicas, así como a importancia do silencio (vid. texto fragmento de Polaroid)
Tamén son habituais as múltiples repeticións que presentan no seu interior os capítulos. (vid. fragmento de Tic-Tac)
· Ensaio
O ambiente de efervescencia política da Transición provocou nos anos setenta un auxe do ensaio como medio de redefinición da realidade galega, afondando nas circunstancias políticas, culturais e económicas do país. Nas décadas dos oitenta e dos noventa conxugáronse diversos factores que produciron unha auténtica eclosión do xénero, como foron a creación de coleccións específicas para o xénero ensaístico nas principais editoriais ou o traballo recompilador e investigador de diversas institucións culturais.

· Ensaio económico e político: Por unha Galicia liberada (1984), Xosé M. Beiras, A falacia do economicismo (1994), de Carlos Mella etc.
· Ensaio sociolingüístico: O galego e as leis (1991), de Pilar García Negro, Outro galego é posible (2005), de Teresa Moure etc.
· Ensaio filosófico: Crítica da razón galega (1993), de Francisco Carballo, Sobre o tempo e outros desatinos (1991), de Antón Baamonte etc.
· Ensaio literario: De Pondal a Novoneyra (1984), de Xosé L. Méndez Ferrín, Literatura galega da muller (1991), de Carme Blanco etc.
